
        
            
                
            
        

    
	ПРЭЭМ ЧАНД

	ХҮНИЙ СЭТГЭЛ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХҮНИЙ СЭТГЭЛ

	Нэг

	 

	Хинди ёсны хуримт амьдралын зарчим хачин их зовлонтой, аймшигтай бөгөөд чухам яахин сайжруулахын учир ч ойлгогдохгүй болжээ. Долоо, долоон бор хүү төрүүлэн бойжуулсны эцэст ганц охин төрөхөд ч гэсэн түүнийг таатай дуртай хүлээж авах тийм эх, эцэг ховорхон байх ажээ. Охин төрмөгц л одоо үүнийг чинь яаж эрд гаргадаг бил ээ? гэдэг бодол тэдний толгойд бууж, шаналангийн далайд живүүлнэ. Охиноо үхэхэд тарчлааж байсан гамшиг зовлонгоо ардаа хийж авсан юм шиг зүрх сэтгэлдээ баясан суудаг тийм эцэг эх ч цөөнгүй байдаг болтол байдал ийм аймшигтай бөгөөд горьдлогогүй нөхцөлд хүрчээ. Үүний учир чухам юунд байна вэ гэвэл гагцхүү сүй бэлгийн үнэ усан галавын үер шиг шөнө өдөргүй үелэн нэмэгдэж байгаад л байна. Урьд сүй бэлгийн асуудал зөвхөн яриа төдий байсан газар, өнөөдөр мянга түмээр шийдэх хувь заяаны асуудал болжээ. Саяхан хэдэн өдрийн өмнө нэг хоёр мянгын сүй бэлэг ганц хоёрхон дээдчүүлийн асуудал байж, бусад их бага ямар ч хурим нь дөрөв, таван зуугийн дотор эргэдэг байсан бол одоо ердийн нэгэн хурим л гурав, дөрвөн мянгаас нааш огтхон ч ярихаа болив. Үнэ өртөг ийнхүү асардаж байхад үгээгүй ядуугийн зовлон орчлон хорвоог цаг ирэх тутамд нөмөрч байдаг... Аа хөөрхий зайлуул цаашдаа юу болохыг тэнгэр мэдэг.

	Хүү хорь гучаараа төрж байсан ч эх эцэгт зовох юм алга. Хүү гэрлүүлэх нь тэдэнд алба биш. Гэрлэвэл гэрлэлээ, үгүй бол үгүй. Тэд хүүгээ сургахдаа идэж уу, эдэлж зүү, хурааж цуглуул, хувь учир таарвал гэрлэ гэдэг. Хүүгийн мууг муу гэж үздэггүй.

	Харин тэгвэл, охиноо эрд гаргах нь зайлж гаршгүй алба байдаг. Түүнээс зугтаад гарах газаргүй. Эрд гарах нь оройтвол энэ яваа, эцэс хойдод бузар гэнэ. Ийм аюулд учраад түүнийгээ нууж хааж чадвал ч бас нэг учир гэх сэн. Гэвч тэгж дарж нуух арга зам хаа үл олдоно. Охин үрээ нууж дарсан хов живд орвол учирсан аав, ээж болон ойртсон ах дүү саданд нь хорвоод нүүр хийх газаргүй болж дайрал доромжлолыг даахгүй гэх аргагүй, дарлал зовлонг ч амсахгүй гэх учиргүй.

	Бас тэгээд их хачин юм. Зарим нэг хүн охиноо эрд гаргах гэж юмаа үзэж тамаа цайлгасан мөртөө хүүгээ гэрлүүлэх болохоороо түрүүчийнхээ амссан зовлонгоо бүрмөсөн мартаж өчүүхэн ч нинжин сэтгэл гаргадаггүйгээр үл барам харин охиноо эрд гаргахад золиодсон хөрөнгөө хүүгийн хамтаар эгүүлэн татахын төлөө улайдаг болсон ажээ.

	Хэчнээн олон сайхан эх эцэг энэхүү хэцүү зовлонгийн дөлд хуйхлагдан амьдралаа дуусгаж, охин нь даяанчийн мөр хөөн золбиширдгийг тоочихын хэрэг юун. Зарим нь бүр хөгшин ч бай, зөнөг ч бай, хөлгүй ч бай, гаргүй ч бай, наашаа л харсан нэг юмтай охиноо холбож өгөөд талийлгадгийг нь яана. Арга байж үү дээ, тэдэнд тэгж сайн мууг сонгон суух тийм цаг завшаан хаа байна. Үүгээр ч барахгүй үүнээс ч хачин зовлонтой юм тохиолдоно.

	Бага түшмэл Гулзаарийлаалд учирсан нэг явдлыг энд өгүүлье. Тэр бол тийм ч муу амьдралтай биш. Сардаа яах вэ, 250-иад рупигийн цалинтай. Гарал удам зүгээр. Хүнд муу юм хийдэггүй. Ах дүү садан болон анд нөхөд нь түүнд муу юм хийсэн ч гэсэн даан их юманд боддоггүй шулуун цайлган сэтгэлтэй хүн. Хоёр гурван цэврүү шиг сайхан охинтой. Тэднийг өсгөж өндийлгөх, сургаж хүмүүжүүлэх ч, яах вэ, бурхны авралаар болж бүтжээ. Их охины хуримыг чадал чинээнийхээ хэрээр овоо л хийсэн байна. Харин хоёр дахийнхыг нь хийдэг дээрээ үйлээ үзэж тамаа цайжээ. Олигтойхон хүнтэй толгойг нь холбочих юм сан гэж бодно. Гэтэл наад зах нь тав - зургаан мянгаас үл бууна. Охин өсөж нас бие гүйцэж байгаа нь ч гэж яриагүй. Хэд хэдэн харчуул үзсэн боловч сүй бэлгийг хярд нь тулгахаас өөр юмгүй архаг өвчинд баригдсан юм шиг хатмал улс байдаг.

	Өчнөөн төчнөөн явдал суудал болсны эцэст хэрдээ тохирсон сүй бэлэг дурссан, хүний мөсөөр зүгээр, боловсролтой бололтой нэг залуу арайхийж олжээ. Эцэг нь дөрвөн зуугаад рупигийн нэг ажил хийнэ.

	«Залуу олдох нь ч олдлоо. Эцэг эх нь нуруутай сайн улс юм. Гэхдээ нэг л хэцүү юм байна. Тэр залуу хэнтэй ч гэрлэхгүй гэнэ. Эцэг нь ч хэлж ядлаа. Би ч ятгаж ядлаа. Ердөө эргэхгүй яг таг суучих юм. Тэгээд дуугардаг нь «Би хэзээ ч үгүй» гэх юм. Гэрлэнэ гэхээс яагаад тэгж их жигшчихсэн хүү юм бэ, бүү мэд. Учир явдлаа ч ярьдаггүй юм. Хэлдэг нь л «Миний дур шүү дээ» гэдэг байх. Хүний ганц хүү юм даа. Тэд, хүүгээ л нэг юмтай толгойг нь холбочихвол хамаг юм гүйцлээ гэж үзэж байв. Гэвч яахаа мэддэггүй. Сүй бэлгийг минь авах нь ч авах юм байх. Хүү нь угаасаа тийм их гөжүүд зөрүүд юм гэнэ. Тэгээд бүр эс болбол юмыг минь эргүүлж өгөх болно гэцгээж байна» гэж Гулзаарийлаал гэртээ ирж эхнэртээ ярихад эхнэр нь:

	— Үгүй, чи хүүтэй нь ганцаартай нь уулзаж ярьсангүй гэж үү? гэж асуухад Гулзаарийлаал,

	— Уулзалгүй яах вэ. Чи юү гэж санана. Би бүр хөлд нь сөгдөж байгаад л учирласан. Харин юу ч дуугаралгүй уйлж, уйлж босоод явчих юм.

	— Үгүй ер энэ охиноос болж юу үзэх бол доо?

	— Юу л базаав гэж. Одоо үеийнхэн гэдэг чинь хамаа намбаагаа ч алджээ. Англи номоос үзэхэд, энэ баруун талынхан чинь ганц биеийн амьдралыг жаргалд үздэг болж. Хажуу талаас нь хавчлага шахалтгүй байх шиг амьдын жаргал байхгүй. Хамаг зовлон л хуримт амьдралд байгаа юм гэж үздэг муу ёрын дон шүглэжээ. Би ч болсон гимназид байхдаа ийм дон шүглэж ганцаараа насыг барахад яадаг юм бэ гэж тэнэглэдэг байсан гэхэд эхнэр нь:

	— За тэгээд, зарим үед ч хуримлана гэдэг чинь замарсан ажлын эхлэлт юм шив дээ. Ухаан нь чи гэрлээгүй сэн бол ийм зовлонд унах байсан уу даа?

	 

	Хоёр

	Түүнээс хойш сарын дараа Гулзаарийлаалд өнөөх хүүгийн нэгэн захиа ирлээ.

	 

	«Эрхэм хүндэт таны амрыг эрье.

	Өнөөдөр би аргаа барахдаа энэхүү захиаг танд бичихээр зориглосныг минь уучлаарай.

	Таныг явснаас хойш эцэг эх хоёр маань намайг танай охинтой гэрлүүлэх гэж надад янз бүрийн шахалтыг үзүүлэх боллоо. Эх маань уйлах юм. Эцэг маань уурлах юм. Тэд намайг зөвхөн өөрийн санаа зоригоороо л гэрлэх гээд байна гэж бодож байх шиг байна. Түүгээр ч барахгүй намайг зан төрхийн талаар эвдэрч яваа хүн гэж ойлгож байгаа бололтой. Үхсэн хойноо, надад тийм юм хаа байх вэ.

	Наанадаж эдний маань сэтгэл санаа зовно байх, тэгээд цаашилбал сэтгэл санааны нь тохьгүйгээс болж эрүүл бие нь муудна гэж айгаад би өдгөө болтол эд нартаа үнэнхүү учир шалтгаанаа хэлж зүрхлэхгүй байна. Тэгээд өнөөдөр арга буюу танд бүхнийгээ илчлэн бичиж, улмаар энэхүү байдлыг минь мөн учрыг ойлгож ямар ч байлаа гэсэн үүнийг эдний чихэнд хүргэхгүй байгаасай гэдгийг танаас гүнээ хүсэж байна. Юу ч болов, юуны урьд эд нарт дуулгаж эднийгээ зовлонд учруулаад яах вэ. Тав - зургаан сарын өмнөөс эхлэн би сүрьеэ өвчтэй болсон нь мэдэгдэж байна. Бүх шинж тэмдэг нь илэрчхээд байна. Эмч нар ч ингэж үзэж байна. Энд хамгийн сайн хоёр эмч байна. Хоёулаар нь бүх шинжилгээг хийлгэлээ. Хоёулаа уг өвчин надад туссан байна гэдгийг баталж байна. Би энэ байдлаа эцэг эхдээ хэлчихвэл юмыг яаж мэдэх вэ, эд нар маань сэтгэлийн зовлонгоос болж үхчих ч юм бил үү. Энэ өвчин одоогоор манайд ямар ч эмнэлэггүй гэдгийг та мэдэж байгаа. Тэгэхээр би хаашдаа энэ хорвоод хэдхэн өдрийн гийчин болсон хойно гэрлэнэ гэж бодох маань нүгэл биш үү. Яах вэ, би ингэж тэгж байгаад хоёр гурван жилдээ амьд явж болох юм. Гэвч байдал маш аймшигтай болох нь зайлшгүй. Юу гэвэл, би хүү төрүүлж болох юм. Гэтэл надаас болж хүү минь ийм өвчинтэй болохоор барахгүй эхнэр маань ч үүгээр өвчлөн тарчлах нь гарцаагүй. Хэрэв би хэн нэгтэй дэр холбохгүй явбал энэ аюул зөвхөн надаар дуусах нь магад. Тэгэхээр гэрлэж байгаа нь энэ гээд өөр нэг сайхан амьтны амьдралыг үрж байх хэрэг юу байна.

	Эцэст нь бичихэд, та намайг ийм явдалд оруулахын төлөө цаашдаа дахин битгий шаардаач. Охин үрээ бодооч гэдгийг эрхэмлэн хүсэж байна. Тэгэхгүй бол та сүүлдээ гэмших болно шүү дээ. 

	Таныг хүндэтгэн ёсолсон Хазаарийлаал» 

	 

	гэжээ.

	Захиаг дуудаж өгөөд Гулзаарийлаал эхнэрээсээ:

	— Энэ захианы учрыг чи юу гэж бодож байна? гэж асуухад

	— Тэр хүү, дэмий л нэг шалтаг эрж байгаа юм шиг санагдаж байна.

	— Яриангүй тийм. Би ч бас тэгж бодож байна. Өвчнөөр шалтаг заавал хүн түүнээс хөндийрнө гэж бодож шүү. Тэр өвчтэй хүн биш ээ. Би нүдээрээ үзсэн юм чинь. Зүс царай нь гялалзаад л байдаг хүү байхгүй юу. Өвчинтэй хүний царай андашгүй шүү дээ.

	— Яах вэ ээ, бурхны нэр барьж байгаад л хуримлуулчих. Хэн хэзээ л хэний хувь заяаг мэдэж суулаа даа.

	— Чухам аа чухам.

	— Болохгүй бол тэр хүүг нэг эмчид үзүүлчих. За тэгээд өвчтэй байсан ч яах вэ, Амбаагийн маань хувь заяа л тэр биз.

	— Битгий дэмийр. Энэ хүүгийн санааг би сайн мэдэж байна. Цаадах чинь одоогийнх шигээ л дураараа завхайрч явах гээд байгаа хүүхэд. Гэрлэчихвэл болохоо байчихна гэж бодож байгаа хүүхэд.

	— За тэгвэл, өдөр судар үзүүлж байгаад л сүй бэлгийнхээ юмыг шалавхан хүргүүлэхэд л бэлтгэхгүй юу.

	 

	Гурав

	Хазаарийлаалын хөлд хүчээр тулгагдсан хуримын дөнгө хадагдсаар л байсан бөгөөд тэр журмыг сахья гэх нь ээ ч үл чадна. Тэрээр хадам болох хүмүүстээ бүх учраа тоочин бичсэн боловч итгэн сонсох хүн нэг ч гарсангүй. 

	Эцэг эхдээ байдлаа тоочиж бас үзлээ. Мэдэхгүй, тэд чухам юу бодож, юу хийж суугаа улс вэ. Эмчээс бичиг аваад хадам болох хүмүүстээ явуулъя гэж заримдаа бодох авч тэд бас л итгэхгүй биз. Одоо үед эмчээс ийм бичиг авна гэдэг амархан учраас тэд түүнийг аль нэг эмчийг аргалж байгаад ийм юм бичүүлээд авч шүү гэж бодох биз. Нэг талд, хуримын асуудал улам хүчтэй тавигдаад байдаг. Нөгөө талаас, эмч зөвлөхдөө, хэрэв чи гэрлэх юм бол чиний амьдрах үндэс улам суларна гэх бөгөөд өдрөөс өдөрт биеийн байдал ч бас улам дордож байлаа.

	Сүй бэлэг ирчихлээ. Хуримын бэлтгэл бүр ч ирмүүн болж гийчин зочин ирэх очих нь улам ч ихдэв. Хазаарийлаал түмнээс зугтан гадуур тэнэнэ. Хурим гэхээс л дотор нь улам харлана.

	«Аа-х, одоо хаачдаг билээ би. Тэр муу эмэгтэйг яана аа. Суусан хойноо миний байдлыг мэдэхээрээ намайг ямар хүн гэж бодож суух бил ээ? Хэн энэхүү нүглийг наманчлах юм бэ? Үгүй тэр хөөрхий эмэгтэйг ийм гашуун амьдралд хэзээ ч оруулж болохгүй. Түүнийг бэлэвсрэлийн түймэрт хэзээ ч шатааж болохгүй. Миний амьдрал ямар хамаа байсан юм бэ, хаашдаа л дүүрсэн юм чинь. Өнөөдөр үгүй ч гэсэн маргааш үхнэ. Маргааш үгүй ч гэсэн нөгөөдөр. Өнөөдөр ч үхчхэж болох юм шүү дээ. Өнөөдөр үхчихвэл энэ бүхий л гай зовлон, түүний хамтаар эцэс болох биш үү. Эцэг маань уйлна л биз, эх маань амиа өгнө л биз. Гэхдээ нэг охин амьтны амьдрал аврагдан хоцрох болно шүү дээ. Миний хойно ямар нэгэн хувь заяагүй өнчин амьтан хоцрохгүй. Ер нь одоо энэ байдлаа эцэгтээ хэлчихвэл яадаг юм бэ. Яах вэ, тэр нэг хоёр өдөртөө л сэтгэлийн зовлон эдэлнэ биз. Эх маань уйлж унжиж сүйд болно л биз. Өөр яах вэ. Эцэг эхийн зовлонгоор энгийн нэгэн гэмгүй эмэгтэйн амь аврагдах нь тийм бага хэрэг гэж үү» гэж бодсоор Хазаарийлаал нэгэн өдөр эцгийн өмнө халж очлоо.

	Шөнө арван цаг болж байлаа. Эцэг Дарваалийлзал нь орон дээрээ хүзүүт гаансаа сорон хэвтэнэ. Тэрээр өдөржингөө асар майхан бэлтгэх, хөгжимчин, дуучин, ерөөлч, цэцэгчин олох гэж ядартлаа холхисон ажээ. Ламын өмнө чилтэл бөхийсөн нуруугаа тэнийлгэхээр орон дээрээ сая ирж хэвттэл Хазаарийлаал өмнө нь ирж зогссоныг гэнэт хараад цочив. Хүүгийн урвагар царай, гөлийх нүд, омголтсон уруулыг харж сэтгэл зовохдоо 

	— Юу болчих оо вэ, Лаал хүү? Бие чинь зүгээр биз? Жаахан тусгүй харагдах шиг гэж асуухад нь Хазаарийлаал,

	— Би танд нэг юм ярих гэсэн юм. Гэвч таныг зовчих байх гэж айгаад хэлж чадахгүй явсаар өдий болчихлоо гэсэнд аав нь

	— Аа мөн, өнөө л түрүүчийн ярьдгаа юу? Аль эсхүл өөр юм уу?

	— Тэр тухай л жаахан юм байна.

	— Өнөө л хэлдгээрээ “Намайг энэ байдлаас гаргаж аль. Би үүнийг чинь зөвшөөрөхгүй. Энэ хар арандгийг чинь хүлээж тэр дөнгөөр чинь хүзүүгээ нугалж чадахгүй” гэж хэлэх гэж байна уу? Аа эсхүл өөр юм уу? гэхэд хүү нь,

	— Үгүй өөр юм. Уг нь би таны юу л гэснийг чинь дагах ёстой шүү дээ. Гэвч ийм нэг юм байна. Түүнийгээ би өдий болтол нуулаа. Одоо л хэлэхгүй бол болохгүй нь ээ. Би үүнийгээ урьдаар ярья. Тэгээд таны юу гэхийг чинь дуулъя.

	— За тэгвэл ярь. Юу гэсэн юм бэ? гэж эцэг Дарваалийлаал хэлэв.

	Хазаарийлаал яаралгүйгээр өөрийнхөө бүх байдлыг нэгд нэгэнгүй ярьж эмч нарын хэлснийг ч давтан өгүүлээд эцэст нь байдал ийм байхад гэрлүүлнэ гэж битгий зовоогооч гэдгийг хүслээ.

	Дарваалийлаал хүүгийнхээ нүүр өөд баахан ширтлээ. Гэвч түүнд итгэсэн байр алга. Үл итгэсэн байдлаа нуух, харамсаж байгаа дүр үзүүлэх гэж хэсэг зуур бодолд орсон мэт дуугүй суув. Тэгээд хоолойгоо засан өгүүлрүүн: 

	— Хүү минь, ийм тусмаа л ханьтай болж авах нь чухал. Тэнгэр тийм муу өдрийг үзүүлэх гэж биднийг амьдруулж байгаа юм биш. Гэрлэнэ гэдэг чинь гэгээн хорвоод өөрийнхөө мөрийг үлдээнэ гэсэн үг. Тэнгэр чамд үр заяана. Тэр чинь хөгшин бидэнд таяг болж сэтгэлийг минь зөөлрүүлэн хорвоог өнгөрөөх үндэс болно шүү дээ. Тэгээд цаашдаа юу болохыг хэн мэдэх вэ. Эмч гэдэг чинь хүний хувь учрыг мэддэг нь биш. Тэнгэрийн заяа гэдэг хязгааргүй. Эмч түүнийг ойлгохгүй. Чи зүгээр дуугүй сууж бай, хүү минь. Бид юу хийх гэснээ хийж орхиё. Эзэн заяавал буян заяадаг юм.

	Хазаарийлаал хариу юу ч дуугарсангүй. Нүдний нь нулимс бүрхэн хоолой нь зангирсан тул амаа ч нээж эс чадлаа. Дуугүй гарч, орон дээрээ ирж хэвтэв.

	Гурван өдөр өнгөрлөө. Хазаарийлаал шийдвэртэй юм юу ч хийж чадсангүй. Хуримын бэлтгэл бүрэн хангагдлаа. Хашаанд асар майхан алаглаж, зэрэг зэрэг тогоолов. Сан тахилга хийгдэж үүдэнд хөгжмийн дуун уянгална. Ойр хавийн хүүхэд багачууд үймэлдэн хөгжмийн эгшигт хөөрөн үүгээр түүгээр хөөцөлдөнө.

	Орой боллоо. Хуримын аян өнөө шөнийн галт тэргээр явах байлаа. Аянд оролцох хүмүүс хувцас хунар гоёл чимгээ янзалж эхэллээ. Зарим нь үс гэзгээ янзлан засуулна. Хөгшчүүд ч гэсэн өтөлсөн болохоос үхсэн биш гэж өөрсдийгөө тордоно. Оо энгэсэг, тос савангийн ажил ширүүсэв. Хазаарийлаал нэгэн модны доор суун «одоо яах билээ» гэдгийг шийдэж ядна.

	Эцсийн шийдвэрлэх мөч толгой дээр буулаа. Одоо ганц агшин ч алдаж болохгүй үе тулгарав. Зовлон зүдүүрээ хэнд ярина вэ? Одоо түүнийг сонсож суух хэн ч алга.

	«Аав, ээж хоёр ямар их богинохон бодолтой улс вэ? Сэтгэл хөөрсөндөө болоод бэрээ чухам алс нь яаж амьдрах юм бэ гэдгийг ч ойлгохгүй байна. Үгүй, бас тэр охины аав ээж нь ч гэсэн дээ. Яасан сохор улс вэ. Хараад ч хардаггүй, мэдээд ч мэддэггүй улс юм хөөрхий. Энэ хурим юм гэж үү? Үгүй, ердөө ч биш. Энэ бол охин амьтныг тамд шидэж байгаа гэмт хэрэг. Ер нь ертөнцөд бэлэвсрэлээс өөр тийм их зүрх шимшрэх тийм аюултай юм байхгүй. Энэ хүмүүс мэдсээр байгаад охиноо бэлэвсрэлийн тамд шидэж байна. Ийм улс чинь хүний эх эцэг мөн үү? Үгүй ердөө ч биш. Эд бол охин хүний дайсан, яргачин, алаачин, өрлөөчин. Ийм юманд ял байх ёстой юу? Санаатайгаар хайрт охиныхоо цусаар гараа угааж байгаа улсад ямар ч ял байхгүй гэж үү? Ийм улсыг энэ нийгэм яагаад залхаахгүй байна вэ. Яагаад анхаарч үзэхгүй зүгээр суунам!»

	Ингэж бодсоор Хазаарийлаал босож дуу ч үгүй алхлав. Царай зүс нь хүрлийн бараантжээ. Амиа өгч аюулт энэ гамшгийг гэтэлгэхээр тэр баттай шийджээ. Тэр үхлээс хумсын чинээ ч үл эмээнэ. Түүнд бүх асуудлыг шийдвэрлэх ганцхан зам, үхлээс өөр юмгүй болжээ.

	Тэр өдрөөс хойш Хазаарийлаалыг хэн ч харсангүй. Газарт орсон юм уу, тэнгэрт гарсан юм уу, сураггүй боллоо. Гол мөрөнд тор шүүж үзлээ. Худаг усанд сэрээ хийж нэгжлээ. Цагдаагийн газруудад зар тараалаа. Сонин хэвлэлүүдэд зарлал бичлээ. Гэвч хаа ч ямар ч сураг байдаггүй.

	Хэдэн долоо хоногийн дараа Чавааны төмөр замын зангилгаанаас баруунтай нэг бээрийн газарт засмал дээр хэсэг яс олдлоо. Хүмүүс Хазаарийлаалыг тэргэн доор ороод үхчхэж гэж таамаглацгаасан авч лавтай юм юу ч үгүй байлаа.

	 

	Дөрөв

	Зуны сар гарч Тийзийн баяр болов. Айл бүхэн цэвэрлэгээ хийж авгай бүхэн арван зургаан чимгээ зүүн Гангаа угаалга хийхээр явцгаалаа. Амбаа ч гэсэн угаалгаас буцаж ирэхдээ гэрийнхээ үүдэн дэх Дулсий бурхны жижиг хөргийн өмнө зогсож залбирал үйлдэв. Тэр, эрийн гэрт ирээд анхны тийзтэй золгож байгаа нь энэ билээ. Маань уншин залбиралдаа нэлээд гүн автагдан байтал нөхөр нь гарч ирээд эхнэрээ нэг том харснаа,

	— Дарваалийлаал гэдэг чинь чиний юу байдаг бил ээ? Тэднээс чамд тийзийн бэлэг ирсэн байна. Сая шуудан зөөгч өгөөд явлаа гэж хэлээд нэг боодолтой юм урд нь тавилаа.

	Дарваалийлаалын нэрийг сонсмогц Амбаагийн нүдэнд нулимс цайлав. Үсэрч очин боодолтой юмыг шүүрэн авч элгэндээ наасан боловч түүнийг задалж зүрхэлсэнгүй. Өнгөрсөн тэр нэг явдал санаанд урган орж, сэтгэлд нь Хазаарийлаалын төлөө ариун үнэнчийн бишрэл давлагаалан орж ирлээ.

	«Аа-я энэ чинь надад энэ сайхан өдрийг үзүүлэхийн төлөө алтан амиа өргөсөн өнөөх сайхан амьтны минь ариун сайхан үр жимс нь байх нь ээ. Бурхан түүнд минь сайн сайхан бүхнийг заяах болтугай. Өчүүхэн миний сайн сайхны төлөө алтан амиа тавьсан тэр сайхан амьтан бол жирийн нэг хүн биш ёстой жинхэнэ хүн мөн» гэж бодоод мэлрэн зогсож байгааг нөхөр нь хажуугаас нь гайхан харж,

	— Дарваалийлаал чиний нагац чинь уу? гэж асуухад, Амбаа

	— Тийм гэж ч болох юм гэсэнд нөхөр нь

	— Энэ захиа дээр бичигдсэн Хазаарийлаал гэдэг чинь хэн бил ээ? гэвэл,

	— Энэ Дарваалийлаал гуайн хүү нь.

	— Тэгвэл ах чинь болох нь ээ?

	— Үгүй, энэ бол өчүүхэн намайг хамгийн нигүүлсэнгүй сэтгэлээр үзэж надад амьдралыг хайрласан, намайг гаслангийн далайд живэхээс аварч, надад зол жаргалыг заяаж өгсөн, үнэхээр байдаг сан бол ёстой миний шүтвэл зохих бурхан. 

	Нөхөр нь энэ үгийг сонсоод хэдэн жилийн өмнө сонсогдож байсан тэр нэг явдал санаанд нь орж өгүүлрүүн: 

	— Аа тийм, ойлголоо. Үнэндээ тэр хүн бол ёстой л нэг хүн байж дээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

